Ruth: pennod 4 (i)
1 Aeth Boas i'r llys wrth giât y dre ac eistedd yno. Cyn hir dyma'r perthynas agos roedd e wedi sôn wrth Ruth amdano yn dod heibio. “Gyfaill, tyrd yma,” galwodd Boas arno. “Tyrd i eistedd yma wrth fy ymyl i.” A dyma fe'n dod ac eistedd. 2 Wedyn dyma Boas yn cael gafael ar ddeg o arweinwyr y dre, a'u cael nhw hefyd i eistedd gydag e. (Ruth 4:1-2)

Fel dyn ni wedi ddarllen nid Boas oedd perthynas agosaf Naomi a Ruth, ond fo aeth ati i weithredu ar eu rhan. ‘Wrth giât y dre’ roedd trefniadau a chytundebau pwysig yn cael eu gwneud yr adeg yna. Roedd o fel llys cyhoeddus, ac yn fan cyfarfod pwysig i setlo materion. Nid cytundeb anffurfiol rhwng dau ddyn oedd dan sylw, felly roedd angen tystion swyddogol – a galwodd Boas ddeg o dystion at ei gilydd. Wedyn aeth ati i sôn am y pryniant roedd rhaid ei wneud (sef prynu tir Elimelech),

3 Wedyn dyma fe'n dweud wrth y perthynas agos, 

“Mae Naomi wedi dod yn ôl o wlad Moab, ac mae hi'n gwerthu'r darn o dir oedd gan Elimelech, ein perthynas ni. 4 Roeddwn yn meddwl y dylwn adael i ti wybod, i ti ddweud o flaen y bobl a'r arweinwyr sydd yma os wyt ti am ei brynu. Os wyt ti eisiau ei brynu e, cymera fe, os nad wyt ti gad i mi wybod. Gen ti mae'r hawl cyntaf, ac yna fi ar dy ôl di.” 

A dyma'r perthynas yn dweud, “Ydw, dw i am ei brynu.” (Ruth 4:3-4)
Pam maen rhaid prynu tir gan Naomi? Os oes ganddi hi dir pam ei bod hi’n dlawd?
Pan fyddai tir yn cael ei werthu’n Israel, doedd o ddim yn cael ei werthu ‘outright ’ ; fel arfer prydles neu gytundeb rhent oedd yn cael ei wneud, gan fod tir i’w roi yn ôl i'r perchennog gwreiddiol ym mlwyddyn y Jiwbilî,  sef bob 50 mlynedd.
Roedd perchennog gwreiddiol y tir a'i deulu yn dal y teitl i'r tir. Mae’n debyg mai’r hyn oedd wedi digwydd oedd fod Elimelech wedi gwerthu ei dir adeg y newyn. Byddai gan deulu Elimelech yr hawl i brynu’r tir yn ôl trwy dalu gweddill neu falans y rhent i’r bobl oedd yn ei ddefnyddio. 

Gan nad oedd gwragedd gweddw yn cael eu cyfri fel rhai oedd yn cael etifeddu tir roedd teitl y tir i’w basio ymlaen i’r dyn yn y teulu oedd yn perthyn agosaf (Numeri 27:8-11). Os felly pam oedd rhaid iddo brynu’r tir oddi ar Naomi?
Yn ôl traddodiad y cyfnod roedd gan y weddw yr hawl i ddefnyddio’r tir hyd nes iddi farw neu ail-briodi; ac yn ystod yr amser yna roedd ganddi’r hawl i werthu’r tir os oedd hi mewn angen. Mae’n ymddangos hefyd yn ôl yr adnodau yn Deuteronomium 25 a’r drafodaeth yma rhwng Boas a’r perthynas agosaf fod yna ddisgwyliad cryf i’r perchennog newydd briodi y weddw (neu yn yr achos yma Ruth) er mwyn i’r tir aros yn y teulu ac i enw’r teulu gael ei gario ymlaen.
Roedd y perthynas agosaf yn hapus i brynu’r tir, ond pan glywodd y byddai rhaid iddo briodi Ruth fe wrthododd y cytundeb,

“Alla i ddim ei brynu felly,” meddai'r perthynas, “neu bydda i'n difetha fy etifeddiaeth fy hun. Cymer di'r cyfrifoldeb i'w brynu. Alla i ddim.”(Ruth 4:6)

Roedd y perthynas yn meddwl am sefyllfa ei blant a’i deulu presennol – petai gwraig arall a plant ychwanegol yn dod i’w fywyd byddai llai ar gyfer ei deulu ei hun. 

Felly yn y diwedd, Boas helpodd Ruth a Naomi, a gwneud popeth oedd angen ei wneud,

( 7 Dyma oedd y drefn yn Israel ers talwm wrth drosglwyddo'r hawl i brynu eiddo yn ôl: byddai dyn yn tynnu un o'i sandalau a'i rhoi hi i'r llall. Dyna oedd y ffordd yn Israel o gadarnhau y cytundeb.) 8 Felly, dyma'r perthynas agos yn dweud wrth Boas, “Cymer di'r hawl i'w brynu.” a dyma fe'n tynnu ei sandal a'i rhoi i Boas. 

9 Wedyn dyma Boas yn dweud wrth yr arweinwyr a phawb arall oedd yno, 

“Dych chi'n dystion, heddiw, fy mod i'n mynd i brynu gan Naomi bopeth oedd piau Elimelech a'i feibion Cilion a Machlon. 10 Dw i hefyd yn derbyn y cyfrifoldeb am Ruth y Foabes, gweddw Machlon. Dw i'n ei chymryd hi'n wraig i mi er mwyn codi etifedd i gadw enw'r un fu farw ar ei etifeddiaeth, rhag i'r enw ddiflannu o'r dref. Dych chi'n dystion i hyn, heddiw!”
Felly beth mae’r hanes yma yn ei ddysgu i ni? Awn ymlaen yn yr astudiaeth nesaf i drafod y mater hwnnw. 
Ruth: pennod 4 (ii)
Ar ôl i’r perthynas agosaf dynnu’n ôl, Boas oedd prynwr y tir a fo a ddaeth yn ŵr i Ruth. Felly beth mae’r hanes yma’n ei ddysgu i ni?
Mae un esboniwr yn awgrymu fod y perthynas cyntaf fel cyfraith Duw,  y gorchmynion. Mae gorchmynion Duw â hawl arnon ni – mae nhw’n dangos i ni sut y dylen ni fyw a beth yw safon Duw ar ein cyfer. Mae’r 10 gorchymyn yn dweud os yw’n bywydau ni’n iawn neu os ydyn ni’n byw yn groes i ewyllys Duw. 
Ydyn ni’n ufudd i orchymyn Duw i’w garu a’n holl calon, ac a’n holl nerth ac a’n holl enaid? (Deuteronomium 6:5, Luc 10:27)? Beth am garu’n cymydog?

Mae’r gorchmynion yn dangos os ydy ni’n byw yn iawn neu ddim – ydyn ni’n cyrraedd safon Duw neu’n methu?  Wrth gwrs yr ateb ydy ein bod ni i gyd yn methu. Gallwn ladd ein hunain yn trïo byw bywyd perffaith ond fyddai gynnon ni byth sicrwydd ein bod yn blant i Dduw, dim sicrwydd ein bod ni’n plesio Duw; fydden ni byth yn teimlo unrhyw rhyddhad o bwysau bywyd. 
Dydy’r gorchmynion a’r gyfraith ddim yn gallu dweud wrthon ni lle i gael maddeuant a sut mae dod yn iawn hefo Duw ar ôl torri ei orchmynion. Yn union fel y perthyns cyntaf oedd yn syrthio’n brin, mae’r gorchmynion yn syrthio’n brin o ddod a ni at Dduw. 
Felly dyn ni angen ‘Boas’, a’n Boas ni ydy Iesu – ef sydd wedi dod i gymryd cosb y gyfraith yn ein lle ni, ef sy wedi’n prynu ni.
Boas oedd y Perthynas sy’n Rhyddhau - sef 'perthynas agos â hawl i brynu', yn achos Ruth. Iesu ydy’r un a brynodd yr hawl i bob un ohonon ni sy’n credu ynddo i gael bywyd am byth yn y nefoedd drwy farw ar y groes.
Yn achos y cytundeb a wnaeth Boas roedd yna brawf gweledol o flaen tystion fod y prynu wedi digwydd – roedd yna ddeg tyst swyddogol, ac roedd y perthynas cyntaf yn tynnu ei sandal fel arwydd o’r cytundeb. 
Y prawf mawr i ni fod Iesu wedi’n prynu ni’n rhydd ydy fod y garreg o flaen bedd Iesu wedi cael ei rholio i ffwrdd. Roedd y bedd yn wag, roedd Iesu wedi dod yn ôl yn fyw ac mae’n fyw o hyd.  
Ac roedd yna dystion hefyd yn achos Iesu Grist. Y tyst cyntaf o’r ffaith fod Iesu wedi’n prynu ni’n rhydd ydy Duw y Tad.  Roedd Duw y Tad wedi codi ei fab Iesu Grist yn ôl yn fyw – dyna’r arwydd cyntaf fod Iesu wedi gwneud popeth oedd ei angen i ddod â ni i berthynas iawn gyda Duw. 

Roedd yna dystion eraill hefyd – yr apostolion (cynrychiolwyr personol Iesu), y disgyblion  ac o leiaf 500 o bobl eraill a welodd Iesu Grist ar ôl iddo ddod yn ôl yn fyw.

Yna tyst arall yw’r Ysbryd Glân – fe sy’n ein perswadio ni yn ein calonnau i alw ar Iesu Grist. Yr Ysbryd Glân sy’n dod ac ateb i’r galon hefyd, i ni gael sicrwydd fod yr Arglwydd yn fyw.
Beth yw diwedd stori Ruth a Naomi – beth yw’r pendraw?

Mae bendith yn cael ei gyhoeddi gan y tystion ar y briodas Boas a Ruth,
Boed i Dduw wneud y ferch yma sy'n dod i dy dŷ di yn debyg i Rachel a Lea, y ddwy sefydlodd Israel. A boed i tithau lwyddo yn Effrata, a gwneud enw i ti dy hun yn Bethlehem. 12 A thrwy'r ferch ifanc yma mae e wedi ei rhoi i ti, boed i Dduw wneud dy deulu di fe teulu Peres roddodd Tamar i Jwda.” (Ruth 4: 11-12)

Roedd Rachel a Lea yn famau i 9 o feibion Israel, felly roedd y bobl yn dymuno y byddai Ruth hefyd yn ffrwythlon ac yn cael plentyn i gario enw llwyth Jwda ymlaen. Ac fel y gwelwn ni yn rhestr achau Iesu (Mathew 1) cafodd Ruth a Boas fab – Obed, oedd yn daid i’r Brenin Dafydd; ac o linach Dafydd y ganwyd Iesu wrth gwrs.
Yn Genesis 49 mae Jacob yn proffwydo am Jwda,

Jwda, bydd dy frodyr yn dy ganmol di. 

Byddi di'n cael y llaw uchaf ar dy elynion. 

Bydd teulu dy dad yn ymgrymu'n isel o dy flaen di. 

9 Jwda, fy mab, rwyt ti fel llew ifanc wedi lladd dy brae ac yn sefyll uwch ei ben. 

Mae'n gorwedd i lawr eto fel llew, a does neb yn meiddio aflonyddu arno. 

10 Fydd y deyrnwialen ddim yn gadael Jwda. Bydd ffon y llywodraethwr gan ei ddisgynyddion nes daw pobl i dalu teyrnged iddo. (Gensis 49:8-10)
Mae teyrnwialen yn arwydd o frenhiniaeth – a daeth Iesu y Brenin o deulu Jwda, i fod yn frenin ar yr holl fyd. Hefyd yn Datguddiad 5:5 mae Iesu’n cael ei alw’n Llew o lwyth Jwda. 
Fe gychwynnon ni hefo hanes dwy wraig weddw yn gadael Moab ar ôl byw drwy brofiadau chwerw.  Ar ddiwedd yr hanes dyn ni’n gallu sôn am Iesu fel brenin yr holl fyd ac fel y ‘Llew o lwyth Jwda’. Ar hyd hanes, roedd Duw ar waith.
Mae Duw bob amser ar waith, er nad ydyn ni bob amser yn ymwybodol o hynny.

Mae’r hanes yn dangos gallu Duw a gras (haelioni) Duw. Mae Duw’n gallu newid bywydau, ac yn gallu cynnig gobaith newydd. Mae popeth yn bosibl gyda Duw.

